


MIALONI MAAMBUKIZI YA VVU NI MAKUBWA
Kamati ya Kudhibiti Kuenea kwa Ukimwi ya Halmashauri ya Wialaya Bukoba imeazimu kuendelea kutoa elimu na kuhamasisha jamii kuendelea kuchukua tahadhari dhidi ya maambukizi mapya ya virusi vya UKIMWI hasa katika kata zenye mialo kwani takwimu za Julai 2021 hadi Juni 2022 zinaonesha watu wengi waliopata maambukizi na ambao wanatumia dawa za kufubaza virusi vya UKIMWI wanatoka katika kata hizo zikiongozwa na kata ya Kemondo.
Kwa mujibu wa taarifa ya Mratibu wa UKIMWI wa Halmashauri iliyowasilishwa na  ndugu Meza Ally mbele ya kamati hiyo Halmashauri imeendelea kuimarisha kamati za kudhibiti UKIMWI vijijini, kuhamasisha jamii juu ya umuhimu wa upimaji wa VVU kwa hiari, kuelimisha jamii juu ya mbinu za kujikinga na maambukizi mapya ya VVU na kufuatilia usimamizi wa shughuli za kudhibiti kuenea kwa virusi hivyo na matokeo ya jitihada hizi za Halmashauri zimeonekana katika takwimu za hali ya maambukizi ambapo kwa sasa ni asilimia 4.2 kutoka asilimia 4.5 kwa mwaka 2021.
Naye mwakilishi wa watu wanaoishi na Virusi vya Ukimwi kutoka katika moja ya kata za Halmashauri ameieleza kamati kwamba yeye pamoja na wenzake huwatia moyo wale wanaogundulika kuwa na maambukizi, huwafuatilia wasipofika kwenye vituo vya afya kuchukua dawa za kufubaza virusi hivyo na kwa kupitia vikundi vya hamasa wanavyoviunda huhamasishana wao kwa wao kufanya kazi za maendeleo huku wakitiana moyo kuendelea kutumia kwa uaminifu dawa za ARV.
Halmashauri ya Wilaya Bukoba inaungana na Serikali kuhamasisha matumizi ya dawa za kufubaza Virusi vya UKIMWI (ARV’S) kupitia kaulimbiu isemayo “Havionekani = Haviambukizi” inayomaanisha kwamba mtu anapotumia dawa za kufubaza Virusi vya Ukimwi kwa uaminifu baada ya muda hatakuwa na uwezo wa kuambukiza watu wengine virusi hivyo.

